
MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 13

Il-Ħamis, 23 ta' Ġunju, 2011.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fn-12:15 p.m. 

L-Onor. Tonio Borg, Viċi Prim Ministru u Ministru għall-Affarijiet Barranin ippreseda.

MINUTI

Il-Minuti tal-Laqgħa Nru. 12 saret fit-2 ta’ Frar, 2011, kienu konfermati.

PREŻENTI

L-Onor. Charles Mangion; l-Onor. Jesmond Mugliett; l-Onor. Jason Azzopardi (Segretarju Parlamentari għall-Erarji Pubbliċi u Artijiet) (Membru nominat mill-Prim Ministru) u l-Onor. Gavin Gulia (Membru nominat mill-Kap tal-Oppożizzjoni) kienu preżenti.

RIŻOLUZZJONI DWAR TRASFERIMENT TA’ PROPRJETÀ (Seabank Hotel and Catering Company Limited)

Fil-bidu tad-diskussjoni ċ-Chairman qal li dan il-kuntratt kien qed jitressaq in substitution tal-kuntratt li kien ġie diskuss mill-Kumitat fil-Laqgħa numru 12 tat-2 ta’ Frar, 2011 u li kien se jsir kuntratt ġdid għax il-kuntratt l-ieħor li kien ġie apporvat fil-laqgħa msemmija ma kienx sar.

Is-Segretarju Parlamentari għall-Erarji Pubbliċi u Artijiet ippropona din ir-riżoluzzjoni: 

Billi fis-seduta tat-tmienja (8) ta' Frar tas-sena elfejn u ħdax (2011) il-Kamra tar​-Rappreżentanti approvat l-għotja taċ-ċens temporanju ta' disgħa u disgħin (99) sena mill-Gvern tar-Repubblika ta' Malta lill-kumpanija Seabank Hotel and Catering Company Limited ta' art magħrufa bħala "iċ-Ċens" fil-Mellieħa kif inhi deskritta aħjar fl-abbozz ta' ftehim imqiegħed fuq il-Mejda tal-Kamra fis-seduta tat-tmienja (8) ta' Frar tas-sena elfejn u ħdax (2011), għaż-żmien, biċ-ċens u taħt il-kundizzjonijiet li jinsabu fl-istess abbozz;

U billi kien hemm il-bżonn li tiżdied kundizzjoni ħalli l-kumpanija Seabank Hotel and Catering Company Limited tkun tista’ tieħu self mill-bank ħalli twettaq il-proġett, kif ukoll riedet tiġi emendata l-pjanta biex tiġi inkluża biċċa art sat-tarf tat-triq;
U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 Att dwar it-Trasferiment ta' Artijiet tal-Gvern li art li tkun proprjetà tal-Gvern jew amministrata minnu tista' tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment tal-art hawn fuq imsemmija b'titolu ta' ċens temporanju ta' disgħa u disgħin (99) sena jsir skont riżoluzzjoni speċjali tal-Kamra tad-Deputati;

Għalhekk huwa b'dan riżolut li l-art magħrufa bħala "Iċ-Ċens" kif inhi deskritta aħjar fl-abbozz tal-ftehim li jinsab imqiegħed illum fuq il-Mejda tal-Kamra tiġi mogħtija b'ċens temporanju ta' disgħa u disgħin (99) sena lill-kumpanija Seabank Hotel and Catering Company Limited għall-iskop u skont il-pattijiet u kundizzjonijiet imsemmija fl-istess abbozz imqiegħed illum fuq il-Mejda tal-Kamra.

Wara diskussjoni qasira u domandi min-naħa tal-Membri tal-Kumitat, iċ-Chairman għadda sabiex ipoġġi l-mistoqsija fuq ir-riżoluzzjoni u l-kuntratt.  Dawn għaddew b’mod unanimu u għalhekk, skond Kapitolu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

Fis-12:37 p.m. il-Kumitat ġie aġġornat għal data u b’aġenda li jiġu komunikati aktar tard.

